
IN ANTIS DE S’IMPRESA CHERET A SARVARE S’IMPRESÀRIU 

 

Unu guvernu tècnicu como l’amus! Bidimus cantu at a durare e mescamente ite at a èssere a tretu de 

fàghere. Sa situatzione econòmica italiana la connoschimus totus e nos ponet pessamentu mannu 

pro su tempus benidore de sas famìlias e de sas impresas. 

Su guvernu nou faeddat de “rigore”, de “echilìbriu” e de “crèschida”. 

Nadas goi sunt paràulas bellas, ma si nos ponimus a chircare de cumprèndere ite cherent nàrrere a 

beru e galu de prus ite nos isetat a pustis, carchi pessamentu nos lu ponimus. 

Rigore. Diat chèrrere a cumprèndere subra ite. Rigore est una paraula forte, educativa meda, belle 

punitiva. E tando mi dimando de ite su tzitadinu o s’impresa depent èssere torrados a educare o galu 

pejus punidos. Diat chèrrere a isperare chi su rigore a pustis de tantu lu ponzant pro su guvernu de 

s’ispesa pùblica! 

O fortzis lu cherent pònnere pro s’evasione fiscale? Si est custu su sentidu, creo chi cherzat a 

distìnghere intre chie no at mai pagadu, e s’istadu mancu lu connoschet, o a cada manera faghet de 

totu pro non pagare e chie imbetzes non pagat ca non podet pagare. Cust’ùrtimu non pagat ca ch’est 

a s’ùrtimu puntu e non resessit a tirare a dae in antis, e sunt su bonu. 

Non si podet fàghere finta de non bìdere chi unas cantas pessones e su bonu de sas aziendas non 

resessint prus a parare fronte a sas rechestas esazeradas de s’istadu. 

O minimas sos impòsitos o atzetas s’evasione! Ateru che rigore! 

Echilìbriu: cunforme a sa de in antis, custa est una paraula prus moderada, sensada, positiva, prus 

dèchida a una pessone incarrigada de ghiare una Natzione in pelea. 

Daet isperu a chie l’intendet ma podet fàghere pessare una cosa pro un’àtera. 

Ca si in sa conca de chie la narat b’at s’intentzione, sa boluntade de fàghere sas cosas zustas, nemos 

isperat de menzus. Ma si cheret nàrrere a fàghere pagare sos dannos de su tempus coladu e de oe, 

cun impòsitos isballiados a chie non podet pagare, e de fàghere pagare totu su disacatu de oe a chie 

at traballadu e risparmiadu, tando non mi paret prus echilìbriu. 

Crèschida: non si cumprendet cun cales mèdios si cheret arribare a sa crèschida! Fortzis cun una 

patrimoniale? Fortzis cun s’aumentu de sos impòsitos? Fortzis aumentende sa burocratzia? Fortzis 

ponende semper prus règulas? Fortzis cun controllos semper prus pretzisos de argunos entes, 

azentzias, sotziedades e gasi sighinde chi su bonu de sas bortas no ant àteru iscopu si non cussu de 

motivare s’esistèntzia issoro, cun tropu severidade e pèrdida de tempus. 

Est possìbile chi sa modernidade e sas seguresas chi non sunt istadas mancu previstas in tantos 

annos depant èssere recuperadas totu paris? So pessende a s’acatastamentu de sas domos in su sartu, 

ca luego l’ant a pònnere s’ICI, so pessende a sas règulas pro sos serbatòios de sa nafta agrìcula, so 



pessende a sos òbrigos pro sos trattores, so pessende a àteros machinàrios chi s’impreant in sa 

massaria. Tantu pro numenare solu regulas postas in s’ùrtimu annu. 

Sunt firmas, imbetzes, sas normas e sos bandos ùtiles pro sas impresas e s’elencu diat èssere longu. 

Tando sa crèschida podet èssere finas decrarada, ma non bido comente si podat fàghere. 

Est a beru chi che semus avesos a bìere s’istadu in cale si siat atividade econòmica. Custu non si 

narat crèschida ma recessione. 

Totu custu, in su tempus, non mi paret chi apet fatu crèschere s’Itàlia! 

In sa provìntzia de Casteddu ebia, cunforme a sos datos de sa Camera de Comèrtziu, b’at àpidu 

pagu prus o mancu 150 impresas noas, pagu prus o mancu 300 non bi sunt prus. 

Amus pèrdidu pagu prus o mancu 150 impresas! Ma sa cosa prus grave est chi de seguru amus 

pèrdidu 300 impresàrios betzos e no ischimus si sos noos ant a èssere a tretu e ant a èssere postos in 

cunditziones de crèschere. 

In su disinnu de s’Itàlia pro su tempus benidore, fortzis cheret a pessare a sarvare s’impresàriu in 

antis de s’impresa. 

Est unu bene chi luego nos at a pòdere mancare! 

Non si nèchident sos amigos de sinistra e ne mancu sos sindacados de sos traballadores cando naro 

chi, bidu su chi b’at capitende, diant fagher una bella figura si diant propònnere de fàghere un’ora 

de traballu in prus. 

Chie at s’edade mea at connotu tempos in ue si nde faghiant medas oras in prus, de sapadu, de 

dumìniga e adenote. Tando s’Itàlia est crèschida. 

 


